
তথ্যবিবরণী     







                                           নম্বর : ১৩০৯ 

রাতে তুরস্কের উদ্দেশ্যে ঢাকা ত্যাগ করবেন রেলপথমন্ত্রী
ঢাকা, ১৩ চৈত্র (২৭ মার্চ) :

রেলপথ মন্ত্রী মোঃ নূরুল ইসলাম সুজন, আজ রাতে তুরস্কের উদ্দেশ্যে ঢাকা ত্যাগ করবেন। তুরস্ক এয়ারলাইন্সের একটি ফ্লাইটে রাত দশটায় মন্ত্রী তুরস্কের উদ্দেশ্যে রওনা দেবেন।

তুরস্কের যোগাযোগ ও অবকাঠামো বিষয়ক মন্ত্রী আদিল কারাইসমাইল‌ওগলু এর আমন্ত্রণে রেলপথমন্ত্রী তুরস্ক যাচ্ছেন। তিনি ৮ সদস্যের একটি প্রতিনিধি দলের নেতৃত্ব দিচ্ছেন। প্রতিনিধি দলের অন্য সদস্যরা হলেন রেলপথ মন্ত্রণালয়ের সচিব ড. মোঃ হুমায়ুন কবীর, বাংলাদেশ রেলওয়ের অতিরিক্ত মহাপরিচালক (অপারেশন) সরদার শাহাদত আলী, রেলপথ মন্ত্রণালয়ের উপসচিব মোহাম্মদ তৌফিক ইমাম, রেলপথমন্ত্রীর একান্ত সচিব মোহাম্মদ আতিকুর রহমান, সহকারী একান্ত সচিব রাশেদ প্রধান, বাংলাদেশ রেলওয়ের বিভাগীয় রেল ব্যবস্থাপক মোঃ শাহিদুল ইসলাম ও শাহ সুফি নূর মোহাম্মদ।

        আমন্ত্রণপত্রে রেলওয়েতে সহযোগিতা করার উদ্দেশ্যে গুরুত্বপূর্ণ আলোচনার বিষয়টি উল্লেখ করা হয়েছে। প্রতিনিধিদলটি তুরস্কের রেলওয়ে কোচ ও লোকোমোটিভ তৈরির বিভিন্ন কারখানা পরিদর্শন করবেন। আগামী ৪ এপ্রিল প্রতিনিধিদলটি দেশে ফিরে আসবেন বলে আশা করা হচ্ছে।          

                নম্বর : ১৩০৮ 
সমৃদ্ধিশালী দেশে পৌঁছাতে হলে নারীর ক্ষমতায়ন অপরিহার্য

                                         --- পানি সম্পদ প্রতিমন্ত্রী

বরিশাল, ১৩ চৈত্র (২৭ মার্চ) :
পানি সম্পদ প্রতিমন্ত্রী জাহিদ ফারুক বলেছেন, জাতির পিতা বঙ্গবন্ধু শেখ মুজিবুর রহমান সোনার বাংলা গড়ার যে স্বপ্ন দেখেছিলেন, তাঁর সে স্বপ্ন পুরণে প্রধানমন্ত্রী শেখ হাসিনা নিরলসভাবে কাজ করে যাচ্ছেন। ২০৩০ সালের ভেতরে আমরা উচ্চ মধ্যম আয়ের দেশ এবং ২০৪১ সালের ভেতরে সমৃদ্ধিশালী দেশে পৌঁছাবো। সমৃদ্ধিশালী দেশে পৌঁছাতে হলে নারীর ক্ষমতায়ন অপরিহার্য।

আজ বরিশাল নগরীর দক্ষিণ আলেকান্দায় এ আর এস মাধ্যমিক বালিকা বিদ্যালয়ের বার্ষিক ক্রীড়া ও পুরস্কার বিতরণী অনুষ্ঠানে প্রধান অতিথির বক্তৃতায় এসব কথা বলেন প্রতিমন্ত্রী।

প্রতিমন্ত্রী জাহিদ বলেন, দেশের মোট জনসংখ্যার অর্ধেক পুরুষ এবং অর্ধেক নারী। দেশের সার্বিক উন্নয়নে, নারীদের সাথে নিয়ে অগ্রসর হতে হবে। দেশের প্রধানমন্ত্রী নারী, স্পিকার নারী, মন্ত্রীও আছেন, বিরোধী দলের নেতাও নারী। আমাদের অনেক নারী নেত্রী রয়েছে, সচিব রয়েছেন নারী। এছাড়া বিচার বিভাগ, সেনাবাহিনী, এয়ারফোর্স, নৌবাহিনী,স্বাস্থ্য বিভাগ, স্কুল-কলেজেসহ সকল প্রশাসনে নেতৃত্বে নারী রয়েছে। সুতরাং প্রধানমন্ত্রীর লক্ষ্য অনুযায়ী দেশকে সমৃদ্ধিশালী করতে হলে আজ যারা স্কুলে মেয়েরা আছো, তাদের প্রতি প্রত্যাশা ভবিষ্যতের জন্য নিজেদের প্রস্তুত করো।

প্রতিমন্ত্রী বলেন, আওয়ামী লীগ রাষ্ট্র ক্ষমতায় আসলেই দক্ষিণাঞ্চলের উন্নয়ন হয় বা হয়েছে। আজ পদ্মাসেতু আর স্বপ্ন নয়, জুনের শেষের দিকে চালু হবে।  দক্ষিণাঞ্চলের মানুষ এই পদ্মা সেতুর ওপর দিয়ে ঢাকায় যাতায়াত করতে পারবে। 

বিদ্যালয় ম্যানেজিং কমিটির সভাপতি ও ১২ নম্বর ওয়ার্ড কাউন্সিলর জাকির হোসেন ভুলুর সভাপতিত্বে অনুষ্ঠানে উপস্থিত ছিলেন মহানগর যুবলীগের যুগ্ম আহ্বায়ক আলহাজ্ব মাহমুদুল হক খান মামুন, সদর উপজেলা ভাইস চেয়ারম্যান মাহবুবুর রহমান মধুসহ সামাজিক ও রাজনৈতিক নেতাকর্মীরা উপস্থিত ছিলেন।

                         নম্বর : ১৩০৭ 
স্বাধীনতার সুবর্ণজয়ন্তী উপলক্ষ্যে বিভিন্ন প্রতিযোগিতায় বিজয়ীদের পুরস্কার বিতরণ

ঢাকা, ১৩ চৈত্র (২৭ মার্চ) :
স্বাধীনতার সুবর্ণজয়ন্তী উপলক্ষ্যে  জাতীয় ও বিভাগীয় পর্যায়ের প্রাথমিক, মাধ্যমিক ও কলেজ স্তরের মুক্তিযুদ্ধভিত্তিক কুইজ, নৃত্য, সংগীত, চিত্রাঙ্কন এবং রচনা  প্রতিযোগিতায় বিজয়ীদের পুরস্কার বিতরণ করা হয়েছে। স্বাধীনতার সুবর্ণজয়ন্তী উদ্‌যাপন সংক্রান্ত মন্ত্রিসভা কমিটি এসব প্রতিযোগিতা আয়োজন করে।

আজ রাজধানীর সোহরাওয়ার্দী উদ্যানে মুক্তিযুদ্ধ বিষয়ক মন্ত্রণালয়ের মন্ত্রী এবং স্বাধীনতার সুবর্ণজয়ন্তী উদ্‌যাপন সংক্রান্ত মন্ত্রিসভা কমিটির সভাপতি আ ক ম মোজাম্মেল হক প্রধান অতিথি হিসেবে পুরস্কার বিতরণ করেন। 

বিভিন্ন ক্যাটেগরিতে জাতীয় ও বিভাগীয় পর্যায়ে বিজয়ী ৯৬ জন প্রতিযোগীকে পুরস্কৃত করা হয়।

 প্রথম পুরস্কার বিজয়ীদের ৩০ হাজার টাকা, দ্বিতীয় পুরস্কার হিসেবে ২০ হাজার টাকা এবং তৃতীয় পুরস্কার হিসেবে ১০ হাজার টাকা এবং একটি করে ক্রেস্ট ও সার্টিফিকেট প্রদান করা হয়।

 উল্লেখ্য, যথাযোগ্য মর্যাদার সাথে সুবর্ণজয়ন্তী উদ্‌যাপনের নিমিত্ত ৫০টি কর্মসূচি সারাদেশে বাস্তবায়িত হচ্ছে। এর মধ্যে একটি কর্মসূচি ছিল “মুক্তিযুদ্ধভিত্তিক জাতীয় কুইজ/রচনা প্রতিযোগিতা/সংগীত/নৃত্য/চিত্রাঙ্কন ইত্যাদি প্রতিযোগিতার আয়োজন করা। 

কর্মসূচিটি বাস্তবায়নের জন্য উপজেলা, জেলা, বিভাগ এবং জাতীয় পর্যায়ে প্রাথমিক, মাধ্যমিক ও কলেজ স্তরে কুইজ, সংগীত, নৃত্য, চিত্রাঙ্ককন ও রচনা প্রতিযোগিতা অনুষ্ঠিত হয়। উপজেলা পর্যায়ের প্রতিযোগিতা ২৭ ফেব্রুয়ারি ২০২২ তারিখের মধ্যে, জেলা পর্যায়ের প্রতিযোগিতা ৫ মার্চ ২০২২ তারিখের মধ্যে এবং বিভাগীয় পর্যায়ের প্রতিযোগিতা ১৩ মার্চ ২০২২ তারিখের মধ্যে অনুষ্ঠিত হয়। 

এ সময় অন্যান্যের মধ্যে বাণিজ্য মন্ত্রণালয়ের সিনিয়র সচিব ও স্বাধীনতার সুবর্ণজয়ন্তী উদ্‌যাপন সংক্রান্ত মন্ত্রিসভা কমিটির সদস্য সচিব তপন কান্তি ঘোষ, মুক্তিযুদ্ধ মন্ত্রণালয়ের অতিরিক্ত সচিব রঞ্জিত কুমার দাস বক্তব্য রাখেন । 

#

                                    নম্বর : ১৩০৬

বঙ্গবন্ধুর স্বপ্নপূরণে দেশ আজ অদম্য

              ---তথ্য ও সম্প্রচার মন্ত্রী
ঢাকা, ১৩ চৈত্র (২৭ মার্চ) :

তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, স্বাধীন বাংলাদেশের স্বপ্নদ্রষ্টা ও রূপকার বঙ্গবন্ধু শেখ মুজিবুর রহমানের স্বপ্নপূরণে প্রধানমন্ত্রী শেখ হাসিনার নেতৃত্বে আজ দেশ অদম্যগতিতে এগিয়ে চলেছে। স্বাধীনতাবিরোধী সব অপশক্তিকে নস্যাৎ করে দেশকে আমরা সেই স্বপ্নের ঠিকানায় নিয়ে যাবো।

 

আজ রাজধানীর গুলিস্তানে বঙ্গবন্ধু এভিনিউয়ে আওয়ামী লীগের কেন্দ্রীয় কার্যালয়ে মহান স্বাধীনতা ও জাতীয় দিবস ২০২২ উপলক্ষ্যে বাংলাদেশ আওয়ামী লীগ আয়োজিত আলোচনা সভায় বক্তৃতায় মন্ত্রী এসব বলেন। আওয়ামী লীগ সভাপতি প্রধানমন্ত্রী শেখ হাসিনার সভাপতিত্বে দলের কেন্দ্রীয় নেতৃবৃন্দ এসময় বক্তব্য রাখেন।

মন্ত্রী বলেন, ‘জাতির পিতা বঙ্গবন্ধু ষাটের দশকে নয় বরং পাকিস্তান সৃষ্টির পরপরই উপলব্ধি করেছিলেন যে, পাকিস্তান রাষ্ট্র ব্যবস্থায় বাঙালিদের মুক্তি নেই বরং আমাদের ভাষা, সংস্কৃতি, কৃষ্টি, ঐতিহ্য সমস্ত কিছু হুমকির সম্মুখীন। তাই ১৯৪৮ সালে পাকিস্তানের স্বাধীনতা দিবস ১৪ আগস্টের আগে ১২ আগস্ট বিবৃতিতে তরুণ শেখ মুজিব পাকিস্তানের প্রথম স্বাধীনতা দিবস ১৪ আগস্টকে শুধু আনন্দ-উল্লাসের নয় বরং পশ্চিমাদের নাগপাশ থেকে মুক্তির শপথ নেয়ার দিন হিসেবে পালনের আহ্বান জানিয়েছিলেন। তারপর দীর্ঘ সংগ্রামের পথ বেয়ে ১৯৭১ সালের ৭ মার্চ সোহরাওয়ার্দী উদ্যানে লাখ লাখ মানুষের সভায় বঙ্গবন্ধু স্বাধীনতা ঘোষণাই করে দিয়েছিলেন, শুধু বলেননি বাংলাদেশ স্বাধীন। পাকিস্তানি গোয়েন্দা সংস্থা আইএসআই থেকে কেন্দ্রে রিপোর্ট পাঠানো হয়েছিলো যে- চতুর শেখ মুজিব কার্যত পূর্ব পাকিস্তানের স্বাধীনতা ঘোষণা করে দিয়েছেন, কিন্তু আমাদের চেয়ে থাকা ছাড়া করার কিছুই নেই।’

‘পাকিস্তানি বাহিনী যখন বাংলাদেশে পিলখানা থেকে শুরু করে ঢাকা শহরে গণহত্যা চালায়, তখন ২৬ মার্চের প্রথম প্রহরে বঙ্গবন্ধু স্বাধীনতা ঘোষণা করেছিলেন এবং সেই স্বাধীনতার ঘোষণা ইপিআরের ওয়ারলেসে সারা বাংলাদেশে ছড়িয়ে পড়ে’ উল্লেখ করে মন্ত্রী বলেন, ‘মার্কিন যুক্তরাষ্ট্রের এবিসি নিউজে ১৯৭১ সালে ২৬ মার্চ তারিখে বঙ্গবন্ধুর স্বাধীনতা ঘোষণার কথা উল্লেখ করা হয়। বলা হয়, শেখ মুজিবুর রহমান পূর্ব পাকিস্তানের স্বাধীনতা ঘোষণা করেছেন। এভাবে বিশ্বের শত শত পত্রপত্রিকা ও গণমাধ্যমে বঙ্গবন্ধুর স্বাধীনতার ঘোষণাটি প্রকাশ ও প্রচার করা হয়। ২৬ মার্চ ইয়াহিয়া খান বলেন- শেখ মুজিব বিশ্বাসঘাতকতা করেছে! তিনি বঙ্গবন্ধুকে, আওয়ামী লীগকে দোষারোপ করেন।’ 

ইতিহাসের দিকে নতুন প্রজন্মের দৃষ্টি আকর্ষণ করে হাছান মাহ্‌মুদ বলেন, ‘বঙ্গবন্ধু বাংলাদেশকে উন্নত রাষ্ট্র করতে চেয়েছিলেন। ১৯৭৫ সালে বঙ্গবন্ধুকে যখন হত্যা করা হয় তখন দেশের অর্থনৈতিক প্রবৃদ্ধির হার ছিলো ৯.৫ শতাংশ। বঙ্গবন্ধু বেঁচে থাকলে ১০-১৫ বছরের মাথায় বাংলাদেশ একটি উন্নত রাষ্ট্র হতো। বঙ্গবন্ধুকন্যার নেতৃত্বে আজ আমরা ৮ শতাংশ পর্যন্ত অর্থনৈতিক প্রবৃদ্ধি হার অর্জন করতে সক্ষম হয়েছি। যে বছর বঙ্গবন্ধুকে হত্যা করা হয় সে বছর ১০ হাজার মেট্রিক টন খাদ্য উৎপাদন হয়েছিল। ঝড়-বন্যা-জলোচ্ছ্বাস হলে খাদ্য ঘাটতি দেখা দিতে পারে সে কারণে খাদ্যে উদ্বৃত্তের দেশ হলেও বঙ্গবন্ধু সেটি ঘোষণা করেননি।’ 

আজকে বঙ্গবন্ধুকন্যার নেতৃত্বে বঙ্গবন্ধুর স্বপ্নপূরণের পথে আমরা অদম্যগতিতে এগিয়ে চলেছি, বলেন মন্ত্রী। তিনি বলেন, বাংলাদেশ আজকে খাদ্যে উদ্বৃত্তের দেশ। ১৬ কোটি মানুষের সর্বনিম্ন মাথাপিছু কৃষিজমির দেশ আজ বিশ্বে ধান উৎপাদনে তৃতীয়, সবজি উৎপাদনে তৃতীয়, মিঠা পানির মাছ উৎপাদনে তৃতীয়, আলু উৎপাদনে সপ্তম। এটি কোনো জাদুর কারণে হয়নি, বঙ্গবন্ধুকন্যা জননেত্রী শেখ হাসিনার জাদুকরি নেতৃত্বের কারণেই হয়েছে। 

এই উন্নয়ন অগ্রগতি অনেকের সহ্য হয় না উল্লেখ করে ড. হাছান বলেন, ‘যারা পাকিস্তানের সাথে রাজনীতি করে, যুদ্ধাপরাধীদের সঙ্গে নিয়ে রাজনীতি করে, যুদ্ধাপরাধীদের মন্ত্রিসভায় বসায়, যুদ্ধাপরাধী যারা এই পতাকা চায়নি, তাদের গাড়িতে এই পতাকা লাগিয়ে দেয়, সেটি বিএনপি-জামাত এবং এই অগ্রগতি তাদের পছন্দ হয় না। তাই আজকের এই দিনে আমাদের শপথ হবে স্বাধীনতার সব অপশক্তিকে নস্যাৎ করে শেখ হাসিনার নেতৃত্বে বঙ্গবন্ধুর স্বপ্নপূরণের ঠিকানায় দেশকে নিয়ে যাওয়া।’

#

আকরাম/পাশা/সাহেলা/মোশারফ/আব্বাস/২০২২/২০০৭ ঘণ্টা
তথ্যবিবরণী 








                নম্বর : ১৩০৫
স্বাধীনতা দিবস উপলক্ষ্যে ক্যানবেরায় বাংলাদেশি পতাকার রঙে আলোকসজ্জা
ক্যানবেরা, ১৩ চৈত্র (২৭ মার্চ) :
বাংলাদেশি পতাকার রঙে আলোকসজ্জায় অস্ট্রেলিয়ার রাজধানী ক্যানবেরায় উদ্‌যাপিত হলো স্বাধীনতা দিবস এবং বাংলাদেশ অস্ট্রেলিয়ার কূটনৈতিক সম্পর্কের ৫০ বছর। ক্যানবেরায় আসপেন আইল্যান্ডে গুরুত্বপূর্ণ ন্যাশনাল ক্যারিলিয়নেও ২৭ মার্চ রাত ৮ টায় এ আলোক সজ্জার প্রদর্শনী শুরু হয় । এসময় অস্ট্রেলিয়া প্রবাসী বাংলাদেশি ও হাইকমিশনের কর্মকর্তা-কর্মচারীরা সম্মিলিতভাবে জাতীয় সংগীত পরিবেশন করেন। এ আলোকসজ্জা ২৮ মার্চ ভোর ৫টা পর্যন্ত প্রদর্শন করা হবে।

এছাড়া বাংলাদেশের ৫১তম স্বাধীনতা ও জাতীয় দিবস উপলক্ষ্যে ২৬ মার্চ হাইকমিশন ক্যানবেরায় অভ্যর্থনা অনুষ্ঠানের আয়োজন করে। অস্ট্রেলিয়ার সংসদ সদস্য ও রাজনৈতিক নেতা, চিফ অভ্‌ প্রটোকলসহ পররাষ্ট্র ও অন্যান্য মন্ত্রণালয়ের কর্মকর্তাবৃন্দ, বিভিন্ন দেশের রাষ্ট্রদূতগণ এবং অষ্ট্রেলিয়া প্রবাসী বাংলাদেশিরা এসময় উপস্থিত ছিলেন।

অভ্যর্থনা অনুষ্ঠানে বাংলাদেশের হাইকমিশনার সুফিউর রহমান বলেন, বাংলাদেশ ও অস্ট্রেলিয়ার সম্পর্ক উন্নত, ঘনিষ্ঠ ও বন্ধুত্বপূর্ণ। আগামী দুই দশকে বিভিন্ন ক্ষেত্রে দু’দেশের দ্বিপাক্ষিক অংশীদারিত্ব আরো ব্যাপক পরিসরে বাড়বে বলে তিনি আশাবাদ ব্যক্ত করেন। হাইকমিশনার উল্লেখ করেন, বর্তমানে বাংলাদেশ অস্ট্রেলিয়ার ২৬তম রপ্তানিকারক দেশ এবং বাৎসরিক প্রায় ৩ বিলিয়ন ডলারের দ্বিপাক্ষিক বাণিজ্যসহ ৩২তম বাণিজ্যিক অংশীদার। তিনি বলেন, বাংলাদেশের অবকাঠামো, জ্বালানিসহ বিভিন্ন ক্ষেত্রে অস্ট্রেলিয়ার ব্যাপক বিনিয়োগের সুযোগ রয়েছে। এছাড়া বাংলাদেশের উন্নয়ন অভিযাত্রায় প্রয়োজনীয় দক্ষ জনবলের চাহিদা মেটাতে প্রশিক্ষণের ক্ষেত্রেও অস্ট্রেলিয়া অবদান রাখবে বলে সুফিউর রহমান প্রত্যাশা ব্যক্ত করেন। শান্তিপূর্ণ, স্থিতিশীল ও উন্নত ভারত মহাসাগরীয় অঞ্চল প্রতিষ্ঠায় অস্ট্রেলিয়ার  সাথে কাজ করে যেতে বাংলাদেশ প্রস্তুত বলে তিনি  উল্লেখ করেন।

এসময় অস্ট্রেলিয়ার রয়েল মিলিটারি ব্যান্ডের প্রতিনিধিরা বাংলাদেশ ও অস্ট্রেলিয়ার জাতীয় সংগীত পরিবেশন করেন। এছাড়া বাংলাদেশ ও অস্ট্রেলিয়ার কূটনৈতিক সম্পর্কের ৫০ বছরপূর্তি উপলক্ষ্যে দু’দেশের প্রধানমন্ত্রী প্রদত্ত বাণীর ওপর নির্মিত ভিডিও প্রদর্শন করা হয়। স্বাধীনতা দিবস উপলক্ষ্যে কেক কাটা ও সংক্ষিপ্ত সাংস্কৃতিক অনুষ্ঠানের অয়োজন করা হয়। অভ্যর্থনা অনুষ্ঠানে বাংলাদেশের ইতিহাস, ঐতিহ্য ও সংস্কৃতি এবং উন্নয়নের ওপর বিভিন্ন প্রামাণ্য চিত্রও প্রদর্শন করা হয়।

এর পূর্বে ২৬ মার্চ সকালে স্বাধীনতা দিবস উপলক্ষ্যে বাংলাদেশ হাইকমিশন প্রাঙ্গণে হাইকমিশনার সুফিউর রহমান জাতীয় পতাকা উত্তোলন করেন। এসময় রাষ্ট্রপতি, প্রধানমন্ত্রী, পররাষ্ট্রমন্ত্রী এবং পররাষ্ট্র প্রতিমন্ত্রীর বাণী পাঠ করা হয়। এছাড়া যারা মুক্তি সংগ্রামে অবদান রেখেছেন ও মৃত্যুবরণ করেছেন তাদের জন্য এবং বাংলাদেশের উন্নয়ন-অগ্রগতির জন্য বিশেষ প্রার্থনা করা হয়।
#

তৌহিদ/পাশা/সাহেলা/মোশারফ/মাহমুদ/শামীম/২০২২/১৯৫৫ঘণ্টা

তথ্যবিবরণী                                                                                                                           নম্বর : ১৩০৪
সৎ, নিষ্ঠাবান ও মেধাবীদেরকে নেতৃত্বে আনতে হবে
                                                 -- কৃষিমন্ত্রী
ঢাকা, ১৩ চৈত্র (২৭ মার্চ) :

সৎ, নিষ্ঠাবান ও মেধাবীদেরকে নেতা হিসেবে বেছে নেওয়ার জন্য তৃণমূলের নেতাকর্মীদেরকে আহ্বান জানিয়েছেন কৃষিমন্ত্রী ও আওয়ামী লীগের প্রেসিডিয়াম সদস্য ড. মোঃ আব্দুর রাজ্জাক।

আজ ঢাকার খিলগাঁওয়ে শেখ রাসেল খেলার মাঠ প্রাঙ্গণে ওয়ার্ড আওয়ামী লীগের ত্রিবার্ষিক সম্মেলনে প্রধান অতিথির বক্তব্যে মন্ত্রী এ আহ্বান জানান। ঢাকা মহানগর দক্ষিণ আওয়ামী লীগের খিলগাঁও থানার অধীন ২ নম্বর ওয়ার্ড আওয়ামী লীগ এ অনুষ্ঠানের আয়োজন করে।

মন্ত্রী বলেন, প্রধানমন্ত্রী শেখ হাসিনা সারা বিশ্বের অন্যতম শ্রেষ্ঠ সৎ ও নিষ্ঠাবান রাষ্ট্রনায়ক হিসেবে স্বীকৃত। এটি আওয়ামী লীগের নেতাকর্মীদের জন্য যেমন অত্যন্ত গর্বের ও অহংকারের, তেমনি এ দেশের জন্যও গর্বের অহংকারের। বিগত ১৩ বছর ধরে একটানা তাঁর যোগ্য নেতৃত্বে বাংলাদেশে সকল ক্ষেত্রে অভাবনীয় উন্নয়ন সাধিত হয়েছে। উন্নয়নের এ ধারাকে অব্যাহত রাখা ও তা আরো গতিশীল করতে দলকে আরো শক্তিশালী ও সুসংগঠিত করতে হবে।  এজন্য সৎ, নিষ্ঠাবান  ও মেধাবীদেরকে দলের নেতৃত্বে আনতে হবে। 

বিনা কারণে যারা সরকারের বিরুদ্ধে আন্দোলন করে- তাদের বিরুদ্ধে নেতাকর্মীদেরকে সচেতন থাকার আহ্বান জানান মন্ত্রী। তিনি বলেন, নিত্যপণ্যের দাম সাধারণ মানুষের ক্রয়ক্ষমতার মধ্যে রাখতে সরকার সর্বোচ্চ চেষ্টা করছে। সরকারের নানা রকম পদক্ষেপের ফলে ইতোমধ্যে তেলসহ অনেক পণ্যের দাম কমতে শুরু করেছে। কিন্তু দ্রব্যমূল্যের দামকে পুঁজি করে বিএনপি অস্থিতিশীলতা সৃষ্টির চেষ্টা করছে। তারা অহেতুক আন্দোলন করে আবার গাড়িতে আগুন দেয়া, মানুষকে পুড়িয়ে মারা, রেললাইন তুলে নেয়ার পাঁয়তারা করছে। এ বিষয়ে নেতাকর্মীদের সচেতন থাকতে হবে ও তা মোকাবিলায় সরকারকে সহযোগিতা করতে হবে।
 
সম্মেলনে স্থানীয় সংসদ সদস্য সাবের হোসেন চৌধুরী, ঢাকা মহানগর দক্ষিণ আওয়ামী লীগের নেতৃবৃন্দ ও খিলগাঁও থানা আওয়ামী লীগের নেতৃবৃন্দ বক্তব্য রাখেন। সভাপতিত্ব করেন ২ নম্বর ওয়ার্ড আওয়ামী লীগের সভাপতি শাহাবুদ্দীন মজুমদার।
 
পরে কৃষিমন্ত্রী রাজধানীর পূর্ব জুরাইনে ৫৩ নং ওয়ার্ড আওয়ামী লীগের ত্রিবার্ষিক সম্মেলনে প্রধান অতিথি হিসেবে অংশগ্রহণ করেন।
#

কামরুল/পাশা/সাহেলা/মোশারফ/মাহমুদ/জয়নুল/২০২২/১৯৩০ঘণ্টা

তথ্যবিবরণী     







                           নম্বর : ১৩০৩ 

তাসখন্দে বাংলাদেশ দূতাবাস পরিদর্শন করেন বস্ত্র ও পাট মন্ত্রী

তাসখন্দ (উজবেকিস্তান), ২৭ মার্চ :

বস্ত্র ও পাট মন্ত্রী গোলাম দস্তগীর গাজী, বীরপ্রতীক, আজ উজবেকিস্তানের রাজধানী তাসখন্দে বাংলাদেশ দূতাবাস পরিদর্শন করেন। তিনি তাসখন্দে বাংলাদেশ দূতাবাসে স্থাপিত বঙ্গবন্ধু কর্নার ও জেনোসাইড কর্নার পরিদর্শন করেন। 
এসময় উজবেকিস্তানে নিযুক্ত বাংলাদেশের রাষ্ট্রদূত জাহাঙ্গীর আলম ও বাংলাদেশ দূতাবাসের কর্মকর্তাবৃন্দ উপস্থিত ছিলেন।

মন্ত্রী বলেন, জাতির পিতা বঙ্গবন্ধু শেখ মুজিবুর রহমান দেশকে স্বাধীনতা এনে দিতে সারা জীবন সংগ্রাম করেছেন। কিন্তু স্বাধীনতার পর তিনি দেশকে অর্থনৈতিকভাবে মুক্তি দেওয়ার সময় পাননি। এখন, তাঁর অসমাপ্ত কাজটি তাঁরই সুযোগ্য কন্যা প্রধানমন্ত্রী শেখ হাসিনা দক্ষতার সঙ্গে করে যাচ্ছেন। স্বাধীনতার সুবর্ণজয়ন্তীতে প্রধানমন্ত্রী শেখ হা‌সিনার নেতৃত্বে বাংলাদেশ সমৃদ্ধির পথে এগিয়ে যাচ্ছে। বঙ্গবন্ধুর স্বপ্নের উন্নত সোনার বাংলা গড়তে দেশের উন্নয়ন কর্মকাণ্ড ও সেবায় নতুন মাত্রা সংযোজন করা হয়েছে।

মন্ত্রী উজবেকিস্তানে নিযুক্ত বাংলাদেশের রাষ্ট্রদূতকে বলেন, উজবেকিস্তান বাংলাদেশের বন্ধুপ্রতিম দেশ। তাসখন্দ আন্তর্জাতিক বিনিয়োগ ফোরামের মাধ্যমে বিনিয়োগ সুযোগ-সুবিধাসমূহ দেশের উন্নয়নের স্বার্থে ব্যবহার করার জন্য তৎপর থাকার আহ্বান জানান। বাংলাদেশ থেকে উজবেকিস্তানে বস্ত্র ও পাটখাতে ব্যবসা-বাণিজ্যের সম্প্রসারণে বিনিয়োগের পরিমাণ বৃদ্ধি করার সুযোগ রয়েছে। এছাড়াও উভয় দেশ যেন বিনিয়োগ সুবিধা গ্রহণ করে নিজ নিজ দেশের আর্থ-সামাজিক উন্নয়নে যৌথভাবে কাজ করবে বলে আশাবাদ ব্যক্ত করেন। 

উল্লেখ্য, “তাসখন্দ আন্তর্জাতিক বিনিয়োগ ফোরাম”-এ অংশগ্রহণের জন্য মন্ত্রী সরকারি সফরে তাসখন্দ রয়েছেন। 

#

সৈকত/পাশা/সাহেলা/আব্বাস/২০২২/১৯২০ ঘণ্টা

তথ্যবিবরণী     







                           নম্বর : ১৩০২  

প্রধানমন্ত্রী শেখ হাসিনা ভবিষ্যৎ প্রজন্মের জন্য কাজ করে যাচ্ছেন

                                              ---পানি সম্পদ উপমন্ত্রী
শরীয়তপুর, ১৩ চৈত্র (২৭ মার্চ) :
পানি সম্পদ উপমন্ত্রী এ কে এম এনামুল হক শামীম বলেছেন, নতুন প্রজন্মের মেধাবী প্রতিনিধিরাই আগামী দিনের বাংলাদেশকে নেতৃত্বে দেবে। জাতির পিতা বঙ্গবন্ধু শেখ মুজিবুর রহমান নতুন প্রজন্মকে নিয়ে ভাবতেন। তেমনি তার সুযোগ্য কন্যা প্রধানমন্ত্রী শেখ হাসিনার সব কর্মকাণ্ডের কেন্দ্র বিন্দুতে রয়েছে নতুন প্রজন্ম। তিনি ভবিষ্যৎ প্রজন্মের কী হবে সেটা নিয়ে ভাবেন ও সে অনুযায়ী কাজ করে চলছেন। তাঁর নির্দেশে ও তাঁরই সুযোগ্য সন্তান আইসিটি বিষয়ক উপদেষ্টা সজীব আহমেদ ওয়াজেদের নেতৃত্বে নতুন প্রজন্মকে একটি বিশ্বমানের দক্ষ জনশক্তিতে রূপান্তরিত করতে সরকার ডিজিটাল বাংলাদেশ বাস্তবায়ন করে চলেছে।

আজ নড়িয়া সরকারি কলেজ ছাত্রলীগ আয়োজিত নবীন বরণ অনুষ্ঠানে প্রধান অতিথির বক্তব্যে উপমন্ত্রী এসব কথা বলেন।

উপমন্ত্রী বলেন, বঙ্গবন্ধু কন্যা শেখ হাসিনা একজন শিক্ষাবান্ধব ও আধুনিক বিজ্ঞানমনস্ক প্রধানমন্ত্রী। বছরের প্রথমদিন বই পাচ্ছে শিক্ষার্থীরা। শিক্ষা প্রতিষ্ঠানে নতুন নতুন ডিজিটাল ল্যাব হচ্ছে। প্রধানমন্ত্রী শেখ হাসিনার নেতৃত্বেই এটা সম্ভব হয়েছে। তিনি দেশে নতুন নতুন শিক্ষা প্রতিষ্ঠান গড়ে তুলছেন। তাই বঙ্গবন্ধুর স্বপ্নের সোনার বাংলা ও জননেত্রী শেখ হাসিনার ভিশন বাস্তবায়নে ছাত্র সমাজকে অগ্রণী ভূমিকা রাখতে হবে। 

নড়িয়া সরকারি কলেজ ছাত্রলীগের আহ্বায়ক ইমরান খালাসীর সভাপতিত্বে অনুষ্ঠানে বিশেষ অতিথি ছিলেন, আওয়ামী লীগের কেন্দ্রীয় কমিটির সদস্য ইকবাল হোসেন অপু এমপি। অনুষ্ঠানে অতিথি ছিলেন জেলা আওয়ামী লীগের সভাপতি ছাবেদুর রহমান খোকা সিকদার, কলেজের অধ্যক্ষ মাকসুদা খাতুন, জেলা আওয়ামী লীগের সাধারণ সম্পাদক অনল কুমার দে, নড়িয়ার ইউএনও শেখ রাশেদুজ্জামান, মেয়র আবুল কালাম আজাদ, এএসপি মিজানুর রহমান, উপজেলা আওয়ামী লীগের ভারপ্রাপ্ত সভাপতি ফজলুল হক মাল, সাধারণ সম্পাদক মাস্টার হাসানুজ্জামান খোকন।
#

গিয়াস/পাশা/সাহেলা/মোশারফ/আব্বাস/২০২২/১৮৪৯ ঘণ্টা

তথ্যবিবরণী                                                                                                                            নম্বর : ১৩০১
কোভিড-১৯ সংক্রান্ত সর্বশেষ প্রতিবেদন

ঢাকা, ১৩ চৈত্র (২৭ মার্চ) : 

স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল শনিবার সকাল ৮টা থেকে আজ রবিবার সকাল ৮টা পর্যন্ত ২৪ ঘণ্টায় দেশে ৪৩ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৫৪ শতাংশ। এ সময় ৭ হাজার ৯৭১ জনের নমুনা পরীক্ষা করা হয়েছে। 

গত ২৪ ঘণ্টায় কোভিড আক্রান্ত কোনো রোগীর মৃত্যু হয়নি। এ পর্যন্ত ২৯ হাজার ১১৮ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৭৭ হাজার ৮০৪ জন।

#

জাকির/পাশা/সাহেলা/মোশারফ/মাহমুদ/রেজাউল/২০২২/১৭৪০ ঘণ্টা 

তথ্যবিবরণী 








                         নম্বর : ১৩০০
শিল্প মন্ত্রণালয়ের এডিপি বাস্তবায়ন অগ্রগতি শতকরা ৬৮ শতাংশ
ঢাকা, ১৩ চৈত্র (২৭ মার্চ) :
শিল্প মন্ত্রণালয় এবং এর আওতাধীন দপ্তর ও সংস্থাসমূহের ২০২১-২০২২ অর্থবছরে বার্ষিক উন্নয়ন কর্মসূচিতে (এডিপি) বাস্তবায়নাধীন উন্নয়ন প্রকল্পসমূহের ফেব্রুয়ারি ২০২২ পর্যন্ত বাস্তবায়ন অগ্রগতি প্রায় ৬৮ শতাংশ যা জাতীয় পর্যায়ে বাস্তবায়ন অগ্রগতির তুলনায় বেশি।  
আজ শিল্প মন্ত্রণালয়ের সম্মেলন কক্ষে বার্ষিক উন্নয়ন কর্মসূচিতে অন্তর্ভুক্ত প্রকল্পগুলোর বাস্তবায়ন অগ্রগতি পর্যালোচনা সভায় এ তথ্য জানানো হয়। শিল্প সচিব জাকিয়া সুলতানার সভাপতিত্বে ভার্চুয়ালি আয়োজিত এ পর্যালোচনা সভায় শিল্প প্রতিমন্ত্রী কামাল আহমেদ মজুমদার প্রধান অতিথি হিসেবে যুক্ত ছিলেন। এছাড়াও শিল্প মন্ত্রণালয়ের সংশ্লিষ্ট কর্মকর্তা, মন্ত্রণালয়ের আওতাধীন বিভিন্ন সংস্থা ও কর্পোরেশনের প্রধানগণ এবং বিভিন্ন প্রকল্প পরিচালকগণ উপস্থিত ছিলেন। 

সভায় জানানো হয়, ২০২১-২০২২ অর্থবছরে শিল্প মন্ত্রণালয়ের বার্ষিক উন্নয়ন কর্মসূচিতে মোট ৩৪টি প্রকল্প রয়েছে। এর মধ্যে ৩১টি বিনিয়োগ প্রকল্প, ২টি কারিগরি সহায়তা এবং ১টি নিজস্ব অর্থায়নে বাস্তবায়নাধীন। সব মিলিয়ে এসব প্রকল্পে বরাদ্দের পরিমাণ ৪ হাজার ২৫১ কোটি টাকা। এর মধ্যে জিওবিখাতে ১ হাজার ৫২২ কোটি  টাকা, প্রকল্প সাহায্যখাতে ২ হাজার ৭০৭ কোটি টাকা এবং সংস্থার নিজস্ব অর্থায়নখাতে ২১ কোটি টাকা বরাদ্দ রয়েছে। ফেব্রুয়ারি ২০২২ পর্যন্ত প্রকল্পগুলোর বিপরীতে মোট ২ হাজার ৯১৪ কোটি ১০ লাখ টাকা ব্যয় হয়েছে।
প্রধান অতিথির বক্তব্যে শিল্প প্রতিমন্ত্রী বলেন, বাংলাদেশ কেমিক্যাল ইন্ডাস্ট্রিজ কর্পোরেশন (বিসিআইসি) এর অনুকূলে সার সংরক্ষণ ও বিতরণ সুবিধার জন্য দেশের বিভিন্ন জেলায় বাফার গোডাউন নির্মাণ প্রকল্পের কাজ দ্রুত শেষ করতে হবে। আমদানিকৃত সার সঠিক সময়ের গুদামজাত ও বিতরণ হচ্ছে তার হিসাব রাখতে হবে।
#

বঙ্গবন্ধুকে মনেপ্রাণে ধারণ করতে হবে

                -মৎস্য ও প্রাণিসম্পদ মন্ত্রী

ঢাকা,  ১৩ চৈত্র (২৬ মার্চ):
বাংলাদেশের স্বাধীনতার স্থপতি জাতির পিতা বঙ্গবন্ধু শেখ মুজিবুর রহমানকে শুধু মুখে নয়, মনেপ্রাণে ধারণের আহ্বান জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।

গতকাল লন্ডনে বাংলাদেশ হাইকমিশনে বাংলাদেশের স্বাধীনতার ৫১তম বার্ষিকী ও জাতীয় দিবস উদযাপন অনুষ্ঠানে প্রধান অতিথির বক্তব্যে মন্ত্রী এ আহ্বান জানান। হাইকমিশনার সাইদা মুনা তাসনিম, যুক্তরাজ্য আওয়ামী লীগের সভাপতি সুলতান মাহমুদ শরীফসহ প্রবাসী বীর মুক্তিযোদ্ধাগণ অনুষ্ঠানে উপস্থিত ছিলেন।

মন্ত্রী বলেন, আমাদের মুক্তির সংগ্রামের প্রেক্ষাপট নতুন প্রজন্মকে জানাতে হবে। ১৯৪৮ সাল থেকে ধারাবাহিকভাবে একটি জাতিকে সুসংগঠিত করে স্বাধিকার আন্দোলন ও স্বাধীনতা অর্জনে কীভাবে প্রস্তুত করা হয়েছিল, কত প্রতিকূলতা ও ত্যাগ-তিতিক্ষার মধ্য দিয়ে এ স্বাধীনতা অর্জন তা নতুন প্রজন্মকে জানাতে হবে বলে তিনি উল্লেখ করেন।

শেষে স্বাধীনতা সংগ্রামে আত্মোৎসর্গকারী সকল বীর শহিদসহ বঙ্গবন্ধু ও তাঁর পরিবারের সদস্যদের স্মরণে বিশেষ দোয়া অনুষ্ঠিত হয়।

নিউইয়র্কে বাংলাদেশ কনস্যুলেট জেনারেল-এ 
মহান স্বাধীনতা ও জাতীয় দিবস উদযাপন

ঢাকা, ১৩ চৈত্র (২৭ মার্চ) : 


নিউইয়র্কে বাংলাদেশ কনস্যুলেট জেনারেল যথাযথ মর্যাদায় গতকাল মহান স্বাধীনতা ও জাতীয় দিবস - ২০২২ উদযাপন করে। জাতীয় সংগীত পরিবেশন এবং জাতির পিতার প্রতিকৃতিতে পুষ্পস্তবক অর্পণের মাধ্যমে আনুষ্ঠানিকতা শুরু হয়। দিবসটি উপলক্ষ্যে রাষ্ট্রপতি, প্রধানমন্ত্রী, পররাষ্ট্রমন্ত্রী ও পররাষ্ট্র প্রতিমন্ত্রী প্রদত্ত বাণী পাঠ করা হয়।
 কনসাল জেনারেল ড. মোহাম্মদ মনিরুল ইসলাম এর সভাপতিত্বে দিবসটির গুরুত্ব ও তাৎপর্যের আলোকে আলোচনা সভা অনুষ্ঠিত হয়। জাতির পিতা বঙ্গবন্ধু শেখ মুজিবুর রহমান ও তাঁর পরিবারের শহিদ সকল সদস্যসহ ১৯৭১ সালে মহান স্বাধীনতা সংগ্রামে শহিদ বীর মুক্তিযোদ্ধাদের রুহের মাগফেরাত ও দেশের শান্তি ও সমৃদ্ধি কামনা করে বিশেষ মোনাজাত করা হয়। 

অনুষ্ঠানের দ্বিতীয় পর্বে কনস্যুলেটের মিলনায়তনে একটি অভ্যর্থনা অনুষ্ঠানের আয়োজন করা হয়। অনুষ্ঠানে প্রধান অতিথি হিসেবে নিউইয়র্কে সফররত মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা উপস্থিত ছিলেন। প্রতিমন্ত্রী তাঁর বক্তব্যে জাতির পিতা বঙ্গবন্ধু শেখ মুজিবুর রহমানের ঐন্দ্রজালিক নেতৃত্বে বিশ্ব মানচিত্রে বাংলাদেশের অভ্যুদয়ের ইতিহাস তুলে ধরেন।

অনুষ্ঠানে ‘ফ্রেন্ডস অভ লিবারেশন ওয়ার অনার’ পদকপ্রাপ্ত ড. ডেভিড নেলিন, ডেভিড উইসব্রোড, সিনেটর জন ল্যু, অ্যাসেম্বলি উইমেন ক্যাটেলিনা ক্রুজ, অ্যাসেম্বলি উইমেন জেনিফার রাজকুমারসহ বিভিন্ন দেশের কনসাল জেনারেলগণ, কূটনীতিকবৃন্দ, স্বাগতিক দেশের কর্মকর্তাসহ দুইশতাধিক অতিথি উপস্থিত ছিলেন।

Bangladesh Embassy in Washington DC celebrates 

Independence Day ‍and National Day

Washington DC, 27 March :                                               

The Embassy of Bangladesh in Washington DC yesterday celebrated the 52nd Independence Day and National Day of Bangladesh with a renewed vow to materialise the dreams of Father of the Nation Bangabandhu Sheikh Mujibur Rahman and the martyrs of the great Liberation War.

The day's programmes began with hoisting of the National Flag by Bangladesh Ambassador to the United States M. Shahidul Islam on the Chancery premises. The Ambassador, accompanied by the Embassy officials, placed a floral wreath at the bust of Father of the Nation Bangabandhu Sheikh Mujibur Rahman.

The messages issued on the occasion by the President Md. Abdul Hamid, Prime Minister Sheikh Hasina, Foreign Minister Dr. A K Abdul Momen, and State Minister for Foreign Affairs Md Shahriar Alam were read out.

Later, a discussion session was held at the Bangabandhu Auditorium of the Embassy. The programmes ended with offering a special prayer seeking eternal peace of the departed souls of the Father of the Nation and the martyrs of the Liberation War.

#

জাতিসংঘে বাংলাদেশ স্থায়ী মিশনে মহান স্বাধীনতা ও জাতীয় দিবস উদযাপন

নিউইয়র্ক, ২৭ মার্চ:
জাতিসংঘে বাংলাদেশ স্থায়ী মিশনে যথাযোগ্য মর্যাদায় যুক্তরাষ্ট্র প্রবাসী বাংলাদেশিদের সাথে নিয়ে মহান স্বাধীনতা ও জাতীয় দিবস-২০২২ উদযাপন করা হয়। অনুষ্ঠানের প্রধান অতিথি হিসেবে উপস্থিত ছিলেন নিউইয়র্ক সফররত মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা। 

মিশনের বঙ্গবন্ধু মিলনায়তনে জাতীয় পতাকা উত্তোলন এবং জাতীয় সংগীত পরিবেশনের মধ্য দিয়ে স্বাধীনতা ও জাতীয় দিবস উদযাপনের আনুষ্ঠানিকতা শুরু হয়। এসময় মহান মুক্তিযুদ্ধের শহিদদের পবিত্র আত্মার মাগফেরাত কামনা করে বিশেষ মোনাজাত করা হয়। দিবসটি উপলক্ষ্যে প্রদত্ত রাষ্ট্রপতি, প্রধানমন্ত্রী, পররাষ্ট্রমন্ত্রী এবং পররাষ্ট্র প্রতিমন্ত্রীর বাণী পাঠ করা হয়।

প্রতিমন্ত্রী তাঁর বক্তব্যে প্রধানমন্ত্রী শেখ হাসিনার নেতৃত্বে বাংলাদেশের অভূতপূর্ব অগ্রগতি ও অসামান্য সাফল্যগাঁথা তুলে ধরেন। এই সাফল্যের পিছনে রয়েছে প্রধানমন্ত্রী শেখ হাসিনার দূরদর্শী পরিকল্পনা গ্রহণ ও বাস্তবায়ন। এসব সাফল্যের স্বীকৃতিস্বরূপ প্রধানমন্ত্রী যে সকল আন্তর্জাতিক পুরস্কার পেয়েছেন তা উল্লেখ করেন প্রতিমন্ত্রী।

জাতিসংঘে নিযুক্ত বাংলাদেশের স্থায়ী প্রতিনিধি রাষ্ট্রদূত রাবাব ফাতিমা বলেন, স্বাধীনতার পাঁচ দশকে বাংলাদেশ আজ আন্তর্জাতিক অঙ্গনে একটি গুরুত্বপূর্ণ ও বিশ্বস্ত নাম। বিশ্ব শান্তিরক্ষা, জলবায়ু পরিবর্তন, টেকসই উন্নয়ন লক্ষ্য, নারীর ক্ষমতায়নসহ বিভিন্ন ক্ষেত্রে নেতৃত্বস্থানীয় ভূমিকা পালন করছে বাংলাদেশ। 

 
যুক্তরাষ্ট্র প্রবাসী বাংলাদেশিদের সম্মানে আয়োজিত এ অনুষ্ঠানে অংশগ্রহণ করেন প্রবাসী মুক্তিযোদ্ধা, যুক্তরাষ্ট্র আওয়ামী লীগ ও এর সহযোগী সংগঠনের নেতৃবৃন্দ, বিভিন্ন সামাজিক ও সাংস্কৃতিক সংগঠনের নেতৃবৃন্দ, কবি, শিল্পী, সাংবাদিক, সাহিত্যিকসহ সহ বরেণ্য প্রবাসী বাংলাদেশিগণ। 

তথ্যবিবরণী                                                                                                                 নম্বর : ১২৯৫
মুম্বাই-এ বাংলাদেশ উপহাইকমিশনে মহান স্বাধীনতা ও জাতীয় দিবস উদযাপন
মুম্বাই (ভারত), ২৭ মার্চ :
বাংলাদেশ উপহাইকমিশন, মুম্বাই-এ গতকাল মহান স্বাধীনতা ও জাতীয় দিবস যথাযোগ্য মর্যাদায় 
উদযাপিত হয়েছে। দিবসটি উপলক্ষ্যে দুটি পৃথক অনুষ্ঠানের আয়োজন করা হয়। আয়োজনের প্রথম অংশ হিসেবে সকালে চ্যান্সেরি ভবনে জাতীয় পতাকা উত্তোলনের মধ্য দিয়ে অনুষ্ঠান শুরু হয়। এরপর জাতির পিতা বঙ্গবন্ধু শেখ মুজিবুর রহমানের প্রতিকৃতিতে পুষ্পস্তবক অর্পণ করে শহিদদের স্মরণে এক মিনিট নিরবতা পালন করা হয়। পরবর্তীতে দিবসটি উপলক্ষ্যে রাষ্ট্রপতি, প্রধানমন্ত্রী, পররাষ্ট্র মন্ত্রী ও পররাষ্ট্র প্রতিমন্ত্রীর বাণী পাঠ করে শোনানো হয়। 
আলোচনা সভায় উপহাইকমিশনার চিরঞ্জীব সরকার তাঁর বক্তব্যে বঙ্গবন্ধু শেখ মুজিবুর রহমানের প্রতি গভীর শ্রদ্ধা জ্ঞাপন করেন এবং মুক্তিযুদ্ধে তাঁর অপরিসীম অবদানের বিষয়টি আলোকপাত করেন। তিনি মহান মুক্তিযুদ্ধের চেতনায় উজ্জীবিত হয়ে বঙ্গবন্ধুর সোনার বাংলা প্রতিষ্ঠায় প্রধানমন্ত্রী শেখ হাসিনার সরকারের নেতৃত্বে সবাইকে ঐক্যবদ্ধ হয়ে দেশের উন্নয়নে অবদান রাখতে আহ্বান জানান।
আয়োজনের দ্বিতীয় অংশে স্থানীয় হোটেল ‘তাজমহল প্যালেস’-এ অনুষ্ঠানের প্রধান অতিথি হিসেবে উপস্থিত ছিলেন মহারাষ্ট্র সরকারের মুখ্য সচিব এবং চিফ প্রটোকল কর্মকর্তা মনিশা পাতঙ্কার মহিশকার। বিশেষ অতিথি হিসেবে উপস্থিত ছিলেন বাংলাদেশের মুক্তিযুদ্ধে অংশগ্রহণকারী ভারতীয় সেনাবাহিনীর জেনারেল (অবঃ) কুলদীপ সিংহ ব্রার। এছাড়া, কূটনৈতিক কোরের সদস্য, মহারাষ্ট্র সরকারের উচ্চপদস্থ কর্মকর্তাবৃন্দ, মুম্বাই-এ বসবাসরত প্রবাসী বাংলাদেশি, ব্যবসায়ী, সংস্কৃতি অঙ্গন ও গণমাধ্যমের প্রতিনিধিগণ, ভারতীয় নৌবাহিনীর উচ্চপদস্থ কর্মকর্তাবৃন্দ উপস্থিত ছিলেন।   

